
Tocsin botwlinwm math A i atal pennau tost meigryn cronig


Mae’r ddogfen hon yn ymwneud â phryd y dylid defnyddio tocsin botwlinwm math A i drin pennau tost meigryn cronig mewn oedolion yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Fe'i hysgrifennwyd ar gyfer pobl sy'n cael pennau tost meigryn cronig ond gall hefyd fod yn ddefnyddiol i'w teuluoedd neu ofalwyr neu unrhyw un sydd â diddordeb yn y cyflwr.

Nid yw’n disgrifio pennau tost meigryn cronig na’r triniaethau’n fanwl – dylai aelod o’ch tîm gofal iechyd drafod y rhain gyda chi. Gallwch gael rhagor o wybodaeth gan y sefydliadau a restrir ar dudalen 5.



	Beth mae NICE wedi'i ddweud?

Mae NICE yn argymell tocsin botwlinwm math A fel triniaeth bosibl ar gyfer atal pennau tost mewn rhai oedolion sy'n cael meigryn cronig (gweler isod).

Pwy all gael tocsin botwlinwm math A? 

Dylech allu cael tocsin botwlinwm math A os ydych yn cael meigryn cronig (hynny yw, eich bod yn cael pen tost o leiaf 15 diwrnod y mis, gyda meigryn ar o leiaf wyth o'r diwrnodau hyn): 

· rydych eisoes wedi rhoi cynnig ar o leiaf dair triniaeth wahanol â chyffuriau i atal eich pennau tost meigryn cronig, ond nid yw'r rhain wedi gweithio ac
· nid ydych yn cymryd gormod o boenladdwyr nac yn eu defnyddio'n rhy aml. 

Dylid rhoi'r gorau i driniaeth tocsin botwlinwm math A os:

· nad yw nifer y diwrnodau y cewch ben tost meigryn cronig y mis wedi gostwng o leiaf 30% ar ôl dau gwrs o driniaeth tocsin botwlinwm math A neu
· mae eich meigryn cronig yn newid i feigryn episodaidd (hynny yw, rydych yn cael pen tost am lai na 15 diwrnod y mis) am dri mis yn olynol.

Pam bod NICE wedi dweud hyn? 

Mae NICE yn edrych ar ba mor dda y mae triniaethau yn gweithio yn ogystal â pha mor dda y maent yn gweithio mewn perthynas â'u cost i'r GIG. Mewn treialon clinigol, dangoswyd bod triniaeth â thocsin botwlinwm math A yn lleihau difrifoldeb ac amlder pennau 

tost meigryn cronig. Caiff cost triniaeth â thocsin botwlinwm math A ei chyfiawnhau gan ei manteision. 


Pennau tost meigryn cronig

Gall pennau tost meigryn cronig achosi poen difrifol, fel arfer ar un ochr o'r pen. Yn aml, caiff yr unigolyn symptomau eraill hefyd, megis cyfog a chwydu, gor-sensitifrwydd i olau, sain ac arogl, a mwy o boen wrth wneud gweithgarwch corfforol. Meigryn cronig yw pan fo unigolyn yn cael pen tost o leiaf 15 diwrnod y mis, gyda meigryn ar o leiaf wyth o'r diwrnodau hyn.

Tocsin botwlinwm math A 

Mae tocsin botwlinwm math A (a elwir hefyd yn 'Botox') yn ffurf pur o niwrodocsin (tocsin sy'n effeithio ar y nerfau) a roddir fel nifer o bigiadau bach (rhwng 31 a 39) i mewn i gyhyrau'r pen a chefn y gwddf. Mae'n gweithio drwy atal signalau rhag cael eu hanfon o'r nerf i'r cyhyr sydd wedi cael y pigiad; mae'r nerf yn methu dweud wrth y cyhyr i symud, sy'n golygu bod y cyhyr yn gallu ymlacio. Mae hyn yn helpu i atal pennau tost meigryn cronig rhag datblygu.

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn tri mis i gyhoeddi’r canllawiau. 

Felly, os oes gennych feigryn cronig, a'ch bod chi a'ch meddyg o'r farn mai tocsin botwlinwm math A yw’r driniaeth gywir i chi (gweler 'Beth mae NICE wedi'i ddweud?' ar dudalen 2), dylech allu cael y driniaeth ar y GIG.  Gweler www.nice.org.uk/aboutguidance os ydych yn credu eich bod yn gymwys i gael y driniaeth ond nad yw ar gael.

Os ydych eisoes yn cael triniaeth tocsin botwlinwm math A ar gyfer meigryn cronig ond nad yw eich amgylchiadau'n bodloni'r meini prawf a roddir ar dudalen 2 (gweler 'Beth mae NICE yn ei ddweud') dylech allu parhau â'r driniaeth nes y byddwch chi a'ch meddyg yn penderfynu ei bod yn addas rhoi'r gorau i'w chael.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl sy'n cael meigryn. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.

· Migraine Action, 0116 275 8317
www.migraine.org.uk
· The Migraine Trust, 0207 631 6975 
www.migrainetrust.org
Gall NHS Choices (www.nhsdirect.wales.nhs.uk) fod yn lle da i gael gwybod mwy. Efallai y gall eich gwasanaeth cyngor a chysylltiadau cleifion lleol (a elwir yn 'PALS' fel arfer) roi rhagor o wybodaeth a chymorth i chi. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	NICE

Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill, ac yn ystyried y costau sydd ynghlwm. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae'r ddogfen hon a fersiynau eraill o'r canllawiau a anelir at weithwyr gofal iechyd proffesiynol ar gael yn www.nice.org.uk/guidance/TA260
Rydym yn annog y GIG a sefydliadau gwirfoddol i ddefnyddio testun o'r ddogfen hon yn eu gwybodaeth eu hunain am feigryn cronig.

Deall canllawiau NICE


Gwybodaeth i bobl sy’n defnyddio gwasanaethau’r GIG





Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.





Efallai nad hon yw'r unig driniaeth bosibl ar gyfer pennau tost meigryn cronig.  Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.

